
Tinan rua-nulu depoisde ukun-an komunidade Suku Fatululik primeiravés hetan 

treinamentu kona-ba Demokrásia no Asesu ba Justisa 

Iha 21 Novembru 2019, JSMP realiza treinamentu kona-ba demokrásia, kna’ar órgaun soberanu 

sira-nian, partisipasaun públiku iha prosesu halo lei no asesu ba justisa formál ba membru 

konsellu suku no membru komunidade sira iha Suku Fatululik, Postu Administrativu Fatululik, 

Munisípiu Suai-Covalima. 

Partisipante sira ne’ebé partisipa iha treinamentu ne’e inklui estrutura suku sira no komunidade 

ne’ebé mai husi Aldeia tolu hanesan Aitoun, Beidasi no Beco ho totál partisipante hamutuk ema 

nain 30 ne’ebé kompostu hosi feto na’in 15 no mane na’in 15.  

 “JSMP kontinua fahe informasaun ba membru konsellu suku no komunidade sira iha área 

remotas hodi ajuda fó informasaun relevante sira, liuliu liga ho sira-nia direitu, kna’ar no 

kompeténsia atu rezolve problema ne’ebé komunidade sira enfrenta tuir sistema ne’ebé ejiste”, 

dehan Diretór Interinu JSMP, Casimiro dos Santos. 

Durante treinamentu, iha sesaun kona-ba demokrásia no kestaun polítiku nian, partisipante sira 

aprezenta kestaun sira relasiona ho sistema demokrásia no liberdade ne’ebé iha realidade ema 

uza direitu no liberdade iha demokrasia hodi la respeita, la konsidera no viola ema seluk nia 

direitu. Kestaun kona-ba polítika ne’ebé akontese daudaun, liu-liu iha relasaun ho Prezidente 

Repúblika la halo tomada  pose ba membru governu balun no Parlamentu Nasionál la autoriza 

Prezidente Repúblika reprezenta povu no estadu Timor-Leste iha rai li’ur.  

Aleinde ne’e partisipante sira aprezenta mós kestaun kona-ba kestaun dupla nasionalidade ligadu 

ho membru governu sira ne’ebé envolve iha krime korrupsaun ikus mai halai lakon tiha ba rai 

li’ur no oinsá bele kaer no prosesa sira tanba sira kaer fali ona nasionalidade seluk.  

Hatan ba kestaun sira ne’e, JSMP hateten katak problema sira ne’e mosu la’ós tanba demokrasia, 

maibé tanba sidadaun sira mak la hatene ho di’ak kona-ba saida mak demokrasia, direitu no 

liberdade. Valór sira demokrasia nian mak liberdade, igualdade, direitu no devér, inklui respeitu 

malu. Direitu no liberdade ema ida nian hotu bainhira ema seluk nian hahú, baihira hakat liu ida 

ne’e mak viola ona ema seluk nia direitu no liberdade.  

Enkuantu kestaun tomada pose ba membru governu balun no Parlamentu Nasionál la autoriza 

viajen Prezidente Repúblika nian ba rai li’ur ne’e, JSMP hatan katak kestaun sira ne’e nu’udar 

kestaun polítika ne’ebé kauza hosi fallansu desde inísiu hosi Prezidente Repúblika nian hodi kaer 



ba lista ligadu ho individu sira ne’ebé sei iha prosesu investigasaun ne’ebé Ministériu Públiku 

fornese hodi foti desizaun. Tuir loloos, Ministériu Públiku labele fó-sai tanba sei tama ba iha 

kategoria segredu justisa no foin bele fó-sai bainhira iha ona akuzasaun definitiva ba iha tribunál. 

Situasaun ida ne’e alastra tan ba iha Parlamentu Nasionál hanesan vigansa polítika ida hosi parte 

AMP nian hodi rejeita viajen Prezidente Repúblika nian ba rai li’ur.  

Kestaun dupla nasionalidade no prosesu justisa hasoru membru governu ne’ebé komete 

korrupsaun ne’ebé halai ba rai li’ur, JSMP hatan dehan katak kestaun nasionalidade sei la 

impede prosesu justisa hasoru ema ida. Mezmuke ema estranjeiru, bainhira nia komete krime iha 

Timor-Leste, nia nafatin hetan prosesu justisa hasoru nia. Atu lori fila ema sira ne’e hodi prosesa, 

presiza iha komunikasaun polítika entre estadu sira ne’ebé ema sira ne’e hetan nasionalidade 

ne’e. Nune’e mós Timoroan sira ne’ebé iha dupla nasionalidade, bainhira komete krime, sei 

nafatin iha prosesu justisa hasoru sira, maski sira kaer ka uza fali nasionalidade rai seluk nian.  

Iha sesaun kona-ba Asesu ba Justisa, partisipante sira aprezenta kestaun kona-ba krime violasaun 

seksuál ne’ebé envolve autór no vítima ho idade menór serake tuir lei bele kondena, krime 

violasaun seksuál envolve ema adultu hasoru menór, violasaun seksuál akontese iha família uma 

laran (aman hasoru oan), no oan halo violénsia fízika hasoru inan.   

Hatan ba kestaun sira ne’e, JSMP esplika katak ba kazu krime sira ne’ebé envolve labarik ho 

idade seidauk atinje tinan 16, sira la bele responsabiliza ba aktu krime ne'ebé sira halo tanba 

konsidera sira seidauk iha kapasidade ne'ebé maduru atu hatene sira nia aktu ne'e rasik. 

Bainhira envolve ema boot ka adultu hasoru menór, ida ne’e lei kondena no ne’e tama iha 

kategoria abuzu seksuál. Enkuantu violasaun seksuál iha família uma laran mós lei kondena 

tanba krime ne’e akontese tanba abuza podér, konfiansa no pozisaun iha família. 

Nune’e mós kona-ba violénsia fíziku ne’ebé akontese iha uma laran hanesan oan baku inan mós  

lei bandu no lei espesífiku ba krime sira ne’ebé akontese iha uma laran : Lei Kontra Violénsia 

Doméstika konsidera krime ne’e tama kategoria nu’udar krime públiku ne’ebé obriga autoridade 

sira tantu xefe suku no instituisaun judisiáriu sira la bele taka kazu ne’e. 

Iha sesaun abertura no enserementu Sr. Carlos Mendonça nu’udar xefe Suku Fatululik husu ba 

partisipante sira atu aproveita didi’ak tempu hodi rona informasaun importante sira husi JSMP 

tanba dezde ukun-an, besik tinan rua-nulu resin, úniku organizasaun hanesan JSMP mak to’o iha 

sira nia suku tanba haree ba kondisaun Estrada ne’ebé ladiak nune’e halo ema ka organizasaun 

sira laiha vontade atu mai to’o iha suku. Iha ikus, xefe suku lori komunidade aldeia tolu agradese 

tebes ba JSMP no mós husu ba estrutura suku no komunidade sira ne’ebé partisipa iha 

treinamentu atu kontinua hatutan informasaun ne’e ba komunidade, família no inan-aman sira 

ne’ebé la konsege partisipa iha treinamentu ne’e.  

Treinamentu ne’e ensera ho entrega JSMP nia publikasaun hanesan pareser kona-ba Orsamentu 

Jerál Estadu 2020 ba Setór Justisa ba iha xefe suku.  



Atividade ne’e hetan apoiu husi ajénsia Governance for Development (GfD) Governu Austrália 

nian liuhusi Embaixada Austrália iha Timor-Leste. 

